
Convocatoria para ocupar una
Matlazinca
YOH RI’E KHA MET’ANI NAN CONSEJERÍA PI NE CONSEJO DISTRITA ‘IXTA BE PI’SUBI KA TÁ’RO’ RE 

PAATS’I NE DIPUTADO ‘IXTA T’I MU’ ‘ORI BE PI’SUBI 2026-2027
Xin Instituto Electoral del Estado de México ki ma’ paati n kwenta ne be’mëni 19, in khwa’ si’ti 1, inciso a); 20, 21, 22 ‘ixtan 23 be Reglamento 
de Elecciones del Instituto Nacional Electoral; 11 pi’ párrafo primero, segundo ‘ixtan noveno be Ribawi t’i mu’ te met’ankhowi be pin to 
hwati; 168 pi’ párrafo primero, 178, 185 pi’ fracción VII; 193 pi’ fracción VI; 200 pi’ fracción I; 205 pi’ fracción II; 208 pi’ fracción II, 209, 210, 
214 pi’ fracción II, 217 pi’ fracción II; 218 ‘ixtan 219 pi’ párrafo t’i mu’ ‘ori be Código Electoral del Estado de México; 5 pi’ ne fracción IV, V, 
VIII ‘ixtan XLII, 6, 12, 14, 76 baan 101 ‘ixtan 152 be Reglamento de Órganos Desconcentrados; ‘ixta 33 pi’ párrafo primero, 51 pi’ ne fracción 
XVIII ‘ixtan XIX be Reglamento Interno, ra’tenowewi pi’ xirbawi in Instituto Electoral del Estado de México (IEEM), yoh ri khan yë ‘ixta mu 
ro’iwhë ne xirbawi para ri’e met’ani nan Consejería pi’ ne Consejo Distrital ‘ixta be Pi’subi ka tá’ro’ re paats’i ne Diputado ‘ixta t’i mu’ ‘ori 
be Pi’subi 2026-2027 (In xirbawi).

KA RON TE XIMPI N BE’MËNI
In khwen chhori be pin to hwati pu ri’e met’ani nan mexa para t’i n ron chhori 540 ne Consejería Distrital (270 n ro’man ‘ori ‘ixtan 270 n 
roman koxi) o nan mexa para t’i n ron chhori 1,500 ne Consejería n ron chhori pukha be Pi’subi (750 n ro’man ‘ori ‘ixta 750 n roman koxi) 
ka tá’ro’ re paats’i ne Diputado ‘ixta t’i mu’ ‘ori be Pi’subi 2026-2027.

NT’ANI RI’ PAATI N KWENTA
Ga ri’ paati n kwenta ni’nhihë ne be’mëni:

i.	 In xirbawi;
ii.	 Xi ri’e sots’i;
iii.	 Ni’ xirbawhë; 
iv.	 Xi gi tá’tu khana nú’hë ni xirbawhë xi te’so n mu’ te hëhya;
v.	 Xi gi ri’ yë ni’ examen;
vi.	 Xi gi tá’tu ‘arikhë, xi
vii.	 Gi tá’tu pahkhë n t’ani.

•	 Na ‘i te pari t’i gi xi’ tá’ro’ ‘ini ne kha’be’mëni pukha pu ‘i nïta o nt’ani ‘i t’una, na ‘i wehma o ‘i wexuwi, ni’ khëchhë, na ‘i te sahts’i, 
pohpu ‘i chhori, nt’ani ‘i mëhnïta, nt’ani ‘i tu pensaru, nt’ani mu’ tu bahyak’i, na ‘i te tenye o xa’yoko ‘ixta mu ran be’mëni gi 
tá’ro’ma’ ‘eni werawi o xi’ tá’tu paati n kwenta nro’ derecho pu werawi pi’ nunihani.

•	 Ka ri’e sots’i be xirbawi, t’i gi tá’tu pahkhë n xirbawi Declaratoria de Autoadscripción, pëphi tá’tu soshë te’so ne khana be’mëni 
n ron nawi n t’ani xi mu ga ron nawi, gi tá’ro’ ‘ini na ron te kïts’i pukha ne: a) afromexiquenses, b) n ron ron tu baati mu werawi 
‘ixta ne xuwi o ne hma, c) n ron te sahts’i, o d) n ron t’una bot’u na.

•	 Gi tá’tu paati n kwenta nra’ tenowewi, ne cha’hmu xi ne t’uxuhmu, xi ka phi gi tá’ bukhawewi ne Consejo Distrital ‘ixta t’i n ron 
chhori be Pi’subi, ka phi gi tá’ bukhawewi xi te’sohë gi tá’tu paatihë n kwenta be mexa, pi’ t’ani xi pi’ mexa ne Consejería. Te’so 
nhi, gi tá’tu paatihë n kwenta para gi xi’ tá’tu kha nú’khowi xi ka phi gi tá’ re khana yë ni’nhi n be’mëni na tu pahkhë n t’ani.

•	 Ka tá’ ni’ mandaru n ron nawi n t’ani gi tá’tu khana yë te’so n mu’ te hëhya xi ka phi gi tá’tu xurhë, gi tá’tu nú’hë nro’ correo 
electrónico t’i ka ro’ re sots’i ‘ixta pi’ xirbawi, pëphi gi tá’ro’ re ximpi n be’mëni nt’ani mu’ te hëwi xi nt’ani mu’ tu baati werawi.

•	 Te’so ne be’mëni n tá’ro’ re ximpi gi tá’tu paatihë n kwenta, xi ka phi gi tá’ ni’ mandaru pu werawi; mu gi tá’tu paarhë n kwenta 
be Dirección de Organización (DO), ka tá’ re hëhya, tá’ro’ panta ne xirbawi n ron te hëhya pu werawi, na tu ‘inihkhë.

•	 Ka ri’e sots’i be xirbawi para ne Consejería ri’ paati n kwenta gi xa’ pe ‘o nhori n t’ani; te’sohë n tá’ro’ re sots’i gi tá’tu paatihë n 
kwenta xi gi tá’ro’ma’ nhiri te’so n mu’ te ‘ini be xirbawi. Ka tá’tu parhë n be’mëni pukha mu’ ‘ini n xirbawi t’i gi tá’tu soshë nro’ 
xu ne ch’ahmu o ne t’uxuhmu n tá’tu parhë n t’ani pi’ ne Consejería t’i mu’ ‘ini n Consejo General t’i mu’ chhori be  IEEM baa ga 
tá’ hëht’i t’i gi ‘o nhori n t’ani be mexa.

•	 Ka ri’e sots’i be xirbawi, pukha hëht’i gi ri’e sots’i be Sistema Integral de Consejerías Electorales (SICEL) xi baa gi tá’tu ‘inikhë gi 
‘o nhori n t’ani be mexa, te’sohë n ron na be’t’ani gi tá’tu nhorhë ne xirbawi n ron te mëhyu be xirbawi; na xa’ yoko, t’i gi tá’tu 
tuhchihë be xirbawi.

•	 Te’so n tiempo gi tá’tu khana nú’hë nro’ xirbawhë t’i n ro’ re sots’i be xirbawi, t’i gi tá’tu khana pahchhë pukha mu’ te ‘ini pi’ Aviso 
de Privacidad Integral del Sistema de Datos Personales “NRO’ XIRBAWI N RON NA BE’T’ANI XIN TÁ’TU PAARHË N TA’NI PUKHA 
NE CONSEJERA ‘IXTA NE CONSEJERO ELECTORAL PI’ NE ÓRGANO DESCONCENTRADO KA TÁ’RO’ RE PAATS’I” t’i mu’ te met’ani n 
DO xi mu gi tá’tu paati n kwenta nt’ani mu’ ‘ini n Ley General de Transparencia y Acceso a la Información Pública, mun Ley de 
Transparencia y Acceso a la Información Pública del Estado de México y Municipios, mun Ley General de Protección de Datos 
Personales en Posesión de Sujetos Obligados ‘ixtan Ley de Protección de Datos Personales en Posesión de Sujetos Obligados 
del Estado de México y Municipios.

•	 In ro’ re sots’i be xirbawi, pi’ be’mëni o gi tá’ro’ re kïts’i mu ro’iwhë, gi tá’tu parhë n be’mëni ‘ixta ne xirbawi t’i n ron te hëhya be 
Xirbawi ‘ixta, na mu’ te hëhya, t’i gi ta´ro’ re ti’ri n be’mëni pi’ derechu para n acceso, rectificación, cancelación u oposición para 
n nro’ xirbawi (nro’ derecho ARCO) pukha mu’ te ‘ini pi’ ne Ley de Protección de Datos Personales in ro’ re mëhyu makuts’i.

•	 Ka tá’rih tahchhë te’so n mu’ te hëhya be Xirbawi ‘ixta mu ro’iwhë ne be’mënipu ri’e met’ani ne Consejería pi’ ne Consejos 
Distrital ‘ixta t’i mu’ ‘ori be Pi’subi ka tá’ro’ re paats’i ne Diputado ‘ixta t’i mu’ ‘ori be Pi’subi 2026-2027, xi ka tá’ro’ re mëti te’sohë, 
na mu’ te hëhya, o ka ro’ re ti’ri, te nawi gi tá’tu pëya n Comisión Especial de Vinculación con Órganos Desconcentrados (CEVOD), 

xin Unidad de Informática y Estadística (UIE) gi tá’kwé’ re kïts’i n DO, t’i gi tá’tu tuhchihë ne xirbawi naga ‘o yë ni’ examen xi mu 
gi tu ‘arikhë, na ka phi t’i gi tá’tu yë’hë nan xirbawi pu tá’tu ‘inkhë gi xa’ tá’tu paatikhë n kwenta o gi tá’tu tuhchihë ni’ xirbahë me 
yoh tu kha ‘ini n ribawi.

•	 Pukha mu’ te ‘ini pi’ ne be’mëni 209 ‘ixtan 218 be CEEM, ne Consejería Electoral gi tá’tu pahkhë ne’nhi, xi mu ka tá’ re hëhya, 
ra’nhi, o pohpu tá’ re hëhya, t’i gi tá’tu pahkhë mu ra’nhi. Xi pëphi, gi tá’tu ‘inikhë mhëxi n tiempo gi ri’e met’ani, na gan Distrital 
on Municipal, t’i ka tá’ mhiti ka tá’ro’ re paats’i 2026-2027 o, puyahkha, ka tá’tu paarhë n t’ani pi’ ne Consejería ka tá’ro’ re paats’i, 
pukha mu’ ni’i ne hyabi o mu ran hyabi, ka tá’ro’ re met’ani n mexa; xi baa gi tá’ rih tachi n t’ani be consejo para mu’ ts’ihti, o 
puyahkha ka tá’ re hëhya mu ra’nhi pu tá’ro’ re paats’i xi na ro’ ‘ini gi tá’ re yë mu ra’nhi o na werawi gi tu habi ni’ ‘tani be mexa 
o gi tu me’whë pukha mu’ te ‘ini pi’ be’mëni 233 be CEEM.

•	 Antes gi tá’ mhiti mu ran hyabi para ka tá’ro’ re paats’i pu tá’ro’ re mëti want’ëhë n tá’ro’ re met’ani n mexa, xi na mu’ te hëhya gi 
tá’ro’ re met’ani n mexa mu’ k’ïna, t’i n ron te met’ani ne mexa pi’ ne Consejería t’i gi tá’ro’ ‘ini gi tu nhrorhë te’so n mu’ te hëhya 
pukha mu’ ‘ini n xirbawi, xi mu pukha mu’ ‘ini n Instituto xi ne be’mëni n ron te hëhya ka tá’ hëht’i.

•	 Ne ch’ahmu o ne t’uxuhmu n tá’tu parhë n t’ani pi’ ne Consejería Distrital ‘ixta t’i mu’ chhori be Pi’subi, gi tá’tu paarhë nro’ 
xirbawi. Mu, gi tá’tu ‘inhë nt’ani gi tá’tu hë’hë ka tá’ro’ re panti be Consejo pu tá’ron be’t’ani, ka tá’ro’man te panti xi gi tá’tu si’thë 
ne xirbawi t’i gi tá’tu paatihë n kwenta nt’ani mu’ ‘ini n roman ‘ori be Instituto. Te’so nhi, mu gi tá’tu nhorhë nro’ constancia de 
situación fiscal pu tá’ ‘ini gi ni’ régimen kan sueldos y salarios o mu rawi n bukhawewi n salarios, t’i gi tá’tu ‘awi n Servicio de 
Administración Tributaria (SAT).

•	 Te’sohë n tá’tu paarhë n t’ani pi’ ne Consejería Distrital ‘ixta t’i mu’ ‘ori be Pi’subi, na ga n roman ‘ori o n roman koxi, gi tá’ro’ 
khana be’t’ani pëphi o me ga t’u nirawi be INE o t’u nirawi pu ron chhori, xi ka phi gi tá’ro’ re khana met’ani n t’ani ka tá’ hëht’i o 
ka tá’tu ximpihë n be’mëni xi ka tá’roh photi o gi tá’ro’ re met’ani te’so n tá’ re hëhya ka tá’ro’ re paats’i pi’ mexa, xi ka phi gi tá’ro’ 
khana be’t’ani, ka tá’man be’t’ani mu rakwati t’i gi tá’ ‘ini werawi pohpu tá’ be’t’ani xi gi tá’tu paari n kwenta n roman ‘ori pu man 
be’t’ani; mu, xa’ man tu hëwi ne kha’t’ani gi tá’ro’ma’ te ‘ipi pu be’t’ani o pi’ mexa ka tá’ro’ re paats’i, o me yan t’ëwi n be’mëni gi 
tá’ro’ma’ te xiipi mu werawi pu be’t’ani; o gi tá’tu habi ni’ t’ani xi xi’ tá’man ‘ini teta; mu, gi tá’tu paati n kwenta gi xi’ tá’man te 
xipi pi’ mexa o gi tá’tu xiipi ne xuwi pu be’t’ani.

•	 Xin IEEM, ka tá’ re hëhya, gi tá’tu mewi n hyabi ‘ixtan hora para gi tá’ re khana yë te’so n mu’ te ‘ini be Xirbawi, t’i gi tá’tu paarh¨¨e 
n be’mëni te’sohë n ron na be’t’ani be mexa, xi gi tá’tu soshë pi’ ne estrado ‘ixta pi’ xirbawi be internet t’i mu’ te me’t’ani n IEEM, 
xi gi tá’ khana ‘ini inkha gi tu mewi n be’mëni.

•	 Na ‘ih nawi ri’ pëya mu’ k’ïna para n Xirbawi, t’i gi ri’ nú n Xirbawi pu tu soshë nt’ani mu’ te hëhya be Consejería pi’ ne Consejo 
Distrital ‘ixta t’i n ron chhori pukha be Pi’subi ka tá’ro’ re paats’i ne Diputado ‘ixta t’i mu’ ‘ori be Pi’subi 2026-2027, pi’ xirbawi be 
internet.

•	 Te’so n tá’ re hëhya be Xirbawi, gi tá’ru ‘inhë be CEVOD xi pëphi gi tá’ro’ re mëti, me yoh tu kha ‘ini n ribawi pu ron te ti’ri.

RI’ PAATI N KWENTA NE HYABI
NT’ANI GI TÁ’ RE YË PLAZO

In Xirbawi gi tá’ re sots’i pi’ ne estrado, mu be internet (www.
ieem.org.mx) ‘ixta pi’ red social in IEEM.

Ka tá’ro’ma’ nhiri xi gi tá’ro’ re mëti be Consejo General baa ga tán 
23:59 ne hora para n 26 para n octubre para n 2026.

Yahkha gi tá’ re sots’i, tá’ re sots’i be xirbawi xi gi tá’tu xoowi 
ni’ xirbawhë xi gi tá’tu nú te’s’ be SICEL.

Ka tá’ mhiti 10:00 ne hora para n mu ran hyabi ka tá’ro’ re ximpi 
n be’mëni be Xirbawi xi baa gi tán 23:59 ne hora para n 26 para n 
octubre para n 2026.

Yahkha gi tá’ re nú xi gi gi tá’tu khana nú’hë nro’ xirbawi n ro’ 
re sots’i.

Ka tá’ mhiti 10:00 ne hora para mu ran hyabi ka tá’ro’ re ximpi 
n be’mëni be Xirbawi xi baa gi tán 23:59 ne hora para n 4 para n 
noviembre para n 2026.

Na tu habk’i ne xirbawi. T’i gi ri’ xowhë baa 48 ne hora na tu ‘inihkhë gi tu bu’ baati.

Gi tá’ re khana nú nro’ xirbawi xi mu gi tá’tu nú’hë na xa’ mu’ 
be’t’ani mu rakwati be INE ‘ixta be IEEM. Baa ga tán 9 para n noviembre para n 2026.

Gi tá’tu nú’hë nro’ xirbawi pi’ ne to xa’tachi n roman ‘ori be 
Consejo General. Ka tá’ mhiti 23 baan 25 para n noviembre para n 2026.

Gi tá’tu soshë nro’ folio n ron na be’t’ani t’i tá’tu nhorhë te’so n 
mu’ te hëhya xi mu gi tá’tu ‘arihkhë be xirbawi ‘ixta mu tit’ihë 
in xa’ ron tu nhori teta.

T’i ka tán 26 para n noviembre para n 2026.

Gi tá’ meh ‘ori pi’ examen xi gi tá’tu ‘arihkhë pi’ xirbawi. Ka tán 28 para n noviembre para n 2026 xi gi tá’ mhiti 10:00 baan 
12:00; 12:30 baan 14:30; ixta be 15:00 baan 17:00 ne hora.

Gi tá’tu yë nro’ examen ‘ixta gi tá’tu ‘arihkhë be xirbawi. T’i ka tán 29 para n noviembre para n 2026 xi ki tá’ mhiti 10:00 baan 
12:00; 12:30 baan 14:30; xi be 15:00 baan 17:00 ne hora.

Gi tá’ro’ re ximpi n be’mëni nt’ani mu’ tu ‘awi pu werawi pi’ 
examen ‘ixta t’i ka tá’tu ‘arihkhë be xirbawi. T’i ka tán 2 para n diciembre para n 2026.

Gi tá’tu soshë nro’ xu n want’ëhë gi tá’ro’ re met’ani ne mexa 
pi’ ne Consejería Distrital ‘ixta t’i mu’ chhori be Pi’subi. Baa gi tán 5 para n diciembre para n 2026.

Gi tá’tu khana nú’hë xi gi tá’ro’ ‘ini want’ëhë n tá’ro re met’ani 
ne mexa pi’ 45 Consejo Distrital ‘ixta 125 ne Consejos n ron 
chhori pukha be Pi’subi.

Baa gi tán 31 para n diciembre para n 2026.

NT’ANI GI TÁ’ RE YË BE MEXA

Xi n tá’tu soshë pi’ ne Consejería t’i ka tá’roman ‘ori be Consejo Distrital o t’i mu’ chhori be Pi’subi, antes gi tá’tu parhë n t’ani gi tá’tu 
hihthë pohpu ron chhori ne casilla, pohpu tá’tu entrekaruhë ne xirbawi’ixta te’so n mu’ te hëhya ka tá’ro’ re paats’i be mexa; mu gi tá’tu 
khana si’ti, tá’tu khana ko’tihë xi gi tá’tu pantihë ne xirbawi, mu gi tá’tu sihthë te’so be Programa de Resultados Electorales Preliminares, 
xi mu ro’iwhë ne t’ani gi tá’ron te hëhya. Ka tá’ro’ re paats’i be mexa, gi tá’ro’ re ‘uxti be Sesión Permanente del Consejo, gi tá’tu khana 
nú’hë te’so n mu’ te hëwi ka tá’ro’ re paats’i be mexa, xi pëphi gi tá’ro’ re mëti n roman ‘ori ka tá’ re hëhya.  Xi pëphi, ka mu ran hyabi para 
n be’ te paats’i be mexa, gi tá’tu si’ti te’so pi’ ne Distrito xi be Pi’subi, xi ka tá’tu tahchhë te’so xi gi tá’ro’ re mëti te’sohë pukha mu’ ‘ini n 
ribawi n ron te met’ani ka tá’ro’ re paats’i ne Diputado ‘ixta be Pi’subi 2026-2027.

NT’ANI MU’ TE HËHYA

Te’sohë n ron na be’t’ani be mexa te nawi gi tá’tu nhorhë ni’nhihë ne be’mëni:

i. Gi ri’i nïta pëkhi be pin to hwati, gi ri’e met’ani te’so ni’ derechuhë xi te’so n mu’ te hëwi be nunihani.
ii.	 Gi ri‘e sots’i be Registro Federal de Electores xi gi ri’ me ni’ xirbawi t’i n ri’a vota be nunihani.
iii. 	 Gi ri’ tachi 18 ne khëchhë ka tá’ ho’ siti n hyabi t’i ka tá’ro’ re paats’i be mexa.1
iv. 	 Gi ri’an khana te huti ‘ixta xa’ yahkha gi tá’tu ko’tihkhë, xi’ tá’ re paati n kwenta na xa’ ‘o yë teta xi ga tu ko’tihkhë ranhi.
v. 	 Gi ri’i chhori be pin to hwati, o ga ‘i chhori pëphi xi ga ri’ tachi rokut’a ne khëchhë antes tá’tu pahkhë n t’ani, pi’ distrito o pi’ 

nunihani pukha be Pi’subi pohpu mun nawi gi tá’ be’t’ani be Consejería.
vi. 	 Xa’ ri’e sots’i ranhi pi’ ne t’ani ni ri’an be’t’ani pi’ mexa tit’i n ron te paats’i be mexa pëphi yoko rokunhowi ne khëchhë antes gi tá’tu 

pahkhë n t’ani.
vii.	  Xi’ ‘an be’t’ani ni ‘a be’t’ani pi’ mexa n ‘akahte, be pi’subi o yan bo’maani  pu ri’an te kïts’i ne partido político rokunhowi ne khëchhë 

antes tá’tu pahkhë n t’ani be mexa.
viii. Xi’ ‘an kha’be’t’ani be mexa o ya mu rakwati pu re hëhya naga pi’ mexa n ‘akahte, be pi’subi o ya pi’ nunihani.
ix. 	 Xi’ ‘an ‘ori pu ron chhori ne t’ëtiwi.
x. 	 Xi’ ‘an be’t’ani rokunhowi ne khëchhë pi’ mexa ne be‘ori  be Secretaría o mu ran baani t’i n roman te kïts’i be mexa; ni ne subsecretaria 

o mu ran t’ani para ne be’ori pi’ t’ani n ‘akahte naga be ma’mexa o ya be cha’mexa.
xi. 	 Xi’ ‘an ‘ori pi’ ne jefatura t’i n ron chhori be pin to hwati, ni ri’an ‘ori pi’ mexa n ‘akahte, ya ne secretaría o ya mu ran t’ani pu tá’ 

bukhawewi. Xi’ ‘an be’t’ani pi’ mexa n ron chhori be pi’subi, ne sindico, ne regidor o ya man ‘ori mu ran baani pukha be pi’subi, mu, 
ka tá’man be’t’ani mu rakwati pukha be pi’subi, mu pukha be cabildo, pi’ secretaría t’i mu’ chhori be pi’subi o ya mu rakwati pu ron 
te kïts’i n ron be’t’ani be pi’subi xi ka phi xi’ tá’ khana be’t’ani t’i ka tá’ho’ siti n te paats’i.2

xii.	 Xi’ tá’ chhori ni’ xu be Registro Nacional de Personas Sancionadas en Materia de Violencia Política contra las Mujeres en Razón de 
Género.

xiii. Xi’ tá’ro’ma’ te ximpi n be’mëni pi’ mexa ne be’ te haats’i; xi’ ‘an ko’ti werawi o xi’ ‘a ‘eni werawi, xi’ ‘an hën ch’osa; ni ri’an kwaki ni’ 
familia, ni ri’an kwaki mu werawi n ron chhori pi’ familia, o ya ‘an ‘eni werawi pi’ t’ani para n Violencia Política contra las Mujeres 
en Razón de Género, o me yant’ëwi ne khabe’mëni, xi’ ‘an tu hëwi teta.3

xiv	 Xi’ ‘an chhori pi’ xirbawi n ron tu pohchi nro’ t’uxuhmu por nin towa’ahë, xi gi tá’ re paati n kwenta ka ‘i me’xirbawi pu tá’ re ‘ini pe gi 
‘e poki te’so xi xa’ ri’an te poki mu ranhi o ga ‘i me’xirbawi pu tá’ ‘ini gi pëphi ka rih tachi n be’tepoki pukha mu’ te ‘ini be xirbawi.4 

Te’so ne be’mëni gi tá’ re paati n kwenta xi gi tá’tu paatihë n kwenta ni’nhihë ne be’mëni:

IN TÁ’ RE SI’TI

Ni’ xirbawhë Ni’ examen Ka tá’tu ‘arikhë

30 50 20

Te’so n tá’ re paati n kwenta: 100 ne punto

GI TÁ’ RE SOTS’I WERAWI

Gi tá’ro’ re sots’i te’so n ron na be’t’ani ka tá’ho’ siti 10:00 ne hora para n mu ran hyabi ka tá’tu ‘awhë n Xirbawi xi gi tá’ rih tachi baa tá’ho’ 
siti n 23:59 ne hora para n 26 para n octubre para n 2026 xi ri’ paati n kwenta ni’nhiwewi te be’mëni:

1	 Ni’nhi n be’mëni gi tá’ re paati n kwenta, me yoh tu kha ‘ini n párrafo segundo t’i mu’ chhori pi’ be’mëni 3 be CEEM.
2	 Ga ri’ paati n kwenta, pu tá’ re hëhya, ne t’ani gi ro’ma’ te ‘ini pëkhi: t’i ka tán Tesorería, Contraloría, ne Dirección, ne subdirección, in roman ‘ori pi’ ne Defensoría de Derechos 

Humanos, in roman ‘ori pi’ ne Juzgado Cívico, in roman ‘ori pi’ ne Unidad de Transparencia. Mu, gi tá’tu paati n kwewnta in ron be’t’ani xi ga tá’ron te me’t’ani ni’nhi n be’mëni n 
khwen tu mëhyu, gi tá’tu nú’hë, o gi tá’ron te met’ani ne programa social.

3	 Me yoh tu khana ‘ini n 51 pi’ fracción XVIII para n Reglamento Interno t’i mu’ chhori be IEEM.
4	 Te’so nhi gi tá’tu paati n kwenta n Tribunal Electoral del Poder Judicial de la Federación pu tá’ re ‘ini gi man ‘ori xi’ tá’ re met’ani tit’i n be’mëni  por ki pe ga ro’ re mëti nra’ 

tenowewi ST-JIN-42/2024 ‘ixtan ST-JIN-43/2024 mu ro’iwhë.

Ri’ sots’i ni’ xu

In ron na be’t’anni, gi tá’tu sots’i ni’ xu be Sistema Integral de Consejerías Electorales (SICEL) t’i mu’ chhori be internet. Pëphi gi tá’ re 
sots’i ni’nhihë ne be’mëni:

•	 Te’so ni’ xu;
•	 Nin to xa’tachi;
•	 Ni’ clave de elector;
•	 Ni’ correo electrónico;

›	 Xin correo electrónico t’i n ri’a be’t’ani ka ri’e sots’i xa’ ri’i be’t’ani na ‘ih nawi ri’e sots’i mu ranhi, ka phi gi pu werawi gi tá’ re 
met’ani ni’ correo electrónico ka tá’ re sots’i t’u nirawi..

›	 Xi, na mu’ te hëhya, gi tá’ ‘ini, gi te’so gi’ kha kha nhi, xi gi man te kïts’i werawi ne ch’ahmu o ne t’uxuhmu n ron te mëhyu pëkhi. 
Xi n aka phi,t’i gi tá’ mhe ‘ini want’ëwi gi roman te kïts’i para n ron chhori pëkhi:

a)   Ne afromexiquense;
b)   In ron tu baati ne xuwi o ne hma o ya mu werawi;
c)   In ron te sahts’i, ‘ixta
d)   In ron chhori pi’ khwet’u nunihan xi ron t’una bot’u na.

Na pe ga ‘o sots’i ni’ xu, xi pëphi in sistema gi tá’tu xook’i nan correo electrónico, pëphi ma’ ni’i ni’ folio t’i ri’a be’t’ani ka tá’ re hëhya baa 
gi tá’ rih tachi te’so. Mu, gi tá’tu xook’i ni’ usuario, ni’ contraseña ‘ixta ni’ enlace pu ri’e sots’i be SICEL. Ne ch’ahmu o ne t’uxuhmu n ron 
te sants’i mu gi tá’tu yë te’so nhi. Xi’ ‘an hohya gi rí’ nú ni’ correo t’i n ‘o sots’i ni’ xu be xirbawi, mu pu chhori n correo no deseado (spam) 
puyahkha pëphi ga’ ho’ ‘awi ni’ usuario, ni’ contraseña ‘ixta n enlace pu ri’ khana sots’i ni’ xu.

Xi pëphi gi ri’e ‘uxti be xirbawi xi ri’a be’t’ani ni’ usuario ‘ixta ni’ contraseña t’i n tu xoopikhë pi’ correo electrónico xi ga ri’ sots’i ni’ xu xi 
te’so n mu’ te hëhya be xirbawi pu ri’ khana sots’i ni’ xu.
 
Ri’ khana sots’i ni’ xu:

Pukha mu’ te ‘ini pëkhi, n ron na be’t’ani t’i gi tá’tu soshë ni’ usuario ‘ixta ni’ contraseña t’i gi tá’tu xoopihë pi’ correo electrónico xi ka phi 
gi tá’tu khana sots’i ni’ xu. Pëkhi gi ri’ sots’i mu ro’iwhë ne be’mëni n ron te hëhya xi mhëxi ‘o nhori pi’ xirbawi: 

Mu ran be’mëni mu’ te hëhya

Pëkhi n mu’ na be’t’ani gi tá’tu sots’i ni’nhihë ne be’mëni n ron te hëhya:

▶	 Wexuwi on wehma;
▶	 Pu ‘i chhori;
▶	 Ni’ RFC ‘ixta ni’ homoclave;
▶	 Pu man vota;
▶	 Ni’ clave OCR, ‘ixtan
▶ 	 Pohpu man be’t’ani: 3 ne t’ani gi’ re met’ani, xi na mu’ te hëhya, pohpu man be’t’ani pëchhi.

Nt’ani gi tá’tu paatihë n kwenta para ne xirbawi

Pëkhi n mu’ na be’t’ani gi tá’tu sots’i ni’nhihë ne be’mëni n ron te hëhya:

▶	 Nt’ani mu’ te hiti;
▶	 Nt’ani mu’ t’una;
▶	 Nt’ani mu’ tu hëwi pi’ nunihani;
▶	 Nt’ani mu’ tu hëwi pi’ t’ani;
▶	 Nt’ani ma’ te mëti be nunihani, ‘ixta
▶	 Nt’ani mun pëya ka tá’ro’ re paats’i.

Para ni’nhihë ne be’mëni pu tá’ re paati n kwenta ni’ xirbawhë, xa’ tá’tu mandaruhë gi tá’tu nuti te’so n mu’ te hëhya; pero te nawi, xi’ 
‘an hohya gi ri’ paati n kwenta ni’nhihë ne be’mëni xi gi tá’tu sihthë ka tá’ rih tachi te’so. Mu ri’ pëya gi te’so n ‘o sots’i be xirbawi gi tá’ re 
khana nú pëphi pukha mu’ te ‘ini pi’ ne xirbawi.

Para ri’e mani sots’i ni’ xu, gi tá’tu parhë n ron na be’t’ani, nan xirbawi t’i mu’ chhori be PDF ‘ixtan nan video-tutorial pi’ xirbawi n Instituto 
‘ixta be SICEL, xi ri’a te t’ent’ani nratenowewi ka ri’i tu hëhya yahkha.

Xi t’u nirawi, in SICEL gi tá’tu ‘inihkhë pi’ correo electrónico ka tá’tu tachi 72 ne hora t’i ka ‘o sots’i ni’ xu, xin mu’ na be’t’ani xa’ tu tachi be’ 
sots’i ni’ xu be xirbawi. Ni’nhi n be’mëni xa’ tá’tu xoopikhë na ho’ siti n hyabi gi tá’ rih tachi n tiempo pu ri’e sots’i xi gi tá’ bukhawewi 72 
ne hora. Xi xa’ o nha sots’i ni’ xu antes gi tá’ ho’ siti n hyabi para gi tá’ rih tachi n be’ te sots’i t’i gi tá’tu tuhchihë te’so n ‘o yë be xirbawi. 

GI RI’ CHOBI NI’ XIRBAWI T’I N MU’ TE HËHYA

Pëkhi, in ron na be’t’ani t’i gi tá’tu chobhë be SICEL te’so ne xirbawi t’i n tu sots’i makuts’i ka man tu sots’i ni’ xu, ne xirbawi gi tá’tu chobhë 
pi’ formato PDF xi xi’ tá’má’ muh ti pëphi yoko 6 MB, paati n kwenta ni’nhihë ne be’mëni:

•	 Ni’ xirbawi para ri’i vota, ri’ sots’i nan copia pi’ be mhi xi pi’ rinhi, pëphi tá’ ‘ini pu’ ‘i chhori ka bukhawewi be distrito o ya be pi’subi 
pu ‘i na be’t’ani.

•	 Ni’ xirbawi pu ‘i nïta.

•	 Ni’ xirbawi pu ‘i chhori, gi tá’tu tachi pëphi yoko 6 ne bë, t’i ma gi tá’ bukhawewi be distrito o ya be pi’subi pu ‘i na be’t’ani.5
	
•	 In xirbawi pu ‘i ‘ini gi te’so kan cierto, pëphi ga ri’ sots’i gi ‘o nhori te’so IN MU’ TE HËHYA be xirbawi. 
	 *Paati n kwenta: t’i ga ri’ pënti be SICEL.
	
•	 Ri’ mhe ‘ini pu ‘i chhori, t’i gi ri’ be’t’ani na werawi xa’ man nïta be pin to hwati, t’i gi tá’tu ‘ahthë nan xirbawi pu tá’ re ti’iri xi gi 

tá’tu mëhnïtahë gi chhori pëkhi be distrito o ya be pi’subi pu na be’t’ani:
›	 In xirbawi pu ‘i chhori, t’i gi tá’tu parhë be Secretaría del Ayuntamiento, pëphi tá’ ‘ini gi tu tachi rokut’a ne khëchhë pëphi be 

distrito o ya be pi’subi pu na be’t’ani, xi’ tá’tu tachi natowi ne bë ka tá’tu parhë.
›	 Ni’ xirbawi pu ‘i chhori xi ku’ chhori ni’ xu ka’ch’i xi gi tá’ ‘ini gi ‘o tachi rokut’a ne khëchhë pi’ maani.
›	 Ni’ xirbawi para ri’i vota xi gi tá’tu tachi rokut’a ne khëchhë pi’ maani xi be distrito o ya be pi’subi. 

	
•	 In xirbawi pu tá’ re ‘ini want’ëk’i, pëphi in ron na be’t’ani t’i gi tá’ro’ khana ‘ini want’ëhë xi want’ëhë n roman te kïts’i; xi na ron te 

sahts’i, xi ga ron nawi, t’i gi tá’ro’ ‘ini nt’ani ga ron tu hëhya ka tá’ ho’ siti n hyabi para n be’ te paats’i be mexa para ne Consejería.
	 *Paati n kwenta: t’i ga ri’ pënti be SICEL. 

•	 Ni’ currículum vitae, pëphi ri’ sots’i ni’nhihë ne be’mëni:
›	 Ni’ xu: te’so ni’ xu, pu ‘i chhori, ni’ xa’tachi ‘ixta ni’ correo electrónico.
›	 Ni’ xirbawi pu ‘e hiti: In xirbawi pu tá’ ‘ini pohpu ‘e hiti, xi nt’ani ‘e hiti xi want’ëwi n tu paak’i.
›	 Pu ‘i be’t’ani: ri’ mhe ‘ini roxu ne t’ani t’i n ‘o yë, xi na mu’ te hëhya, pu ‘i be’t’ani pëchhi.
›	 Nt’ani gi tá’ re paati n kwenta pi’ ne xirbawi: te nawi ndawi pu nra’ be’mëni be xibawi.
–	 Xi ri’ paati n kwenta te’so, t’i mu’ na be’t’ani gi tá’tu sots’i n mismu n be’mëni pi’ Currículum Vitae xi nt’ani mu’ te hëwi xi ga 

tu sots’i antes be xirbawi pëphi pu te hëhya be Valoración Curricular.
*Paati n kwenta: t’i ga ri’ pënti be SICEL.
	

•	 Ri’ mhe ‘ini nt’ani ‘o yë, xi gi ri’ paati n kwenta ni’nhihë ne be’mëni:
›	 Te’so ni’ xu;
›	 Ni’ Distrito ‘ixta be pi’subi;
›	 Ni’ xirbawi t’i n ‘o nhori be’ te hiti: Nt’ani ‘e hiti;
›	 Pohpu ‘i be’t’ani: ri’ mhe ‘ini 3 ne t’ani gi ‘o yë pu ‘i be’t’ani.

	 *Paati n kwenta: t’i ga ri’ pënti be SICEL.
	
•	 Ri’ we’e  nan xirbawi xi baa tenos te xirbawi na muh pëki, pu ri’i mhe ‘ini inkha ‘i na be’t’ani be Consejería. Ni’nhi n xirbawi gi ri’ 

xoopi t’i man ‘ori be Consejo General. Pëkhi, gi ri’ sots’i nira ni’ xu xi ni’ ch’ëta, xi’ ‘an tu sots’i mu ran be’mëni para ka’ch’i.
	 *Paati n kwenta: t’i ga ri’ pënti be SICEL.

	 PAATI N KWENTA: 
•	 Ga ni’ mandaru ri’ hiti te’sohë ne xirbawid in ron te hëhya. Na xa’ ‘o yë, t’i mu’ na be’t’ani gi tá’tu tuhchihë be xirbawi.
•	 Xin Declaratoria de Autoadscripción, gi tá’tu paati n kwenta na t’i mu’ na be’t’ani ga tu xuri t’i ka tu sots’i ni’ xu be xirbawi.
•	 Ne xirbawi in ron chhori be SICEL gi tá’tu nuti xi gi tá’tu ch’ëtahë n mu’ na be’t’ani, xi pëphi, gi tá’tu sots’i be SICEL t’i ka tá’tu tachi 

be’ sots’i ni’ xu.

5	 Ne xirbawi pu ‘i te poki ne impuesto o  mu rawi (pukha ne recibo de pago de impuesto predial, recibo de pago de luz ‘ixtan recibo de pago de agua); ne recibo de pago de 
servicios privados (pukha ne recibo de pago de teléfono, recibo de pago de señal de televisión ‘ixtan recibo de pago de gas) ‘ixta ne xirbawi pu ron pak’i n kwenta nt’ani ‘i te 
poki (pukha be banco, pi’ ne tenta, crédito hipotecario ‘ixta ne xirbawi para be Sistema de Ahorro para el Retiro).

GI TÁ’TU NÚ’HË NI’ XIRBAWHË

Ka tá’tu nú’hë ni’ xirbawhë, pëphi gi ri’ nhori 30 ne punto, xi gi ri’ paati n kwenta ni’nhihë ne be’mëni:

YOH TÁ’TU KHA NÚ’HË NI’ XIRBAWHË

Ni’ xirbawi pu ‘e 
hiti Nt’ani ‘i t’una Nt’ani ‘o yë pi’ 

nunihani
Nt’ani ‘i tu hëwi pu 

‘an ‘ori
Nt’ani ‘i tu hëwi ka 

tá’ro’ re paats’i
Nt’ani ‘im pëya ka 

tá’ro’re paats’i

5 5 5 5 5 5

Te’so nhi gi tá’tu nú’hë: 30 ne punto

Xi pëphi, in ron na be’t’ani gi ta’tu chobhë te’so be SICEL naga me ndawi pu nra’ be’mëni pu te hëhya ne be’mëni, xi ka phi gi tá’ re pëya ki 
kan ciertu te’so, xi n mu’ na be’t’ani gi tá’tu sots’i t’i muh nawi ret’ëwi. Xi te’so nhi gi tá’ re si’ti pukha kho’bu ‘ini makuts’i.

Nt’ani gi tá’tu nú’hë pi’ xirbawhë:

1.- Ni’ xirbawi pu ‘e hiti

Te nawi ni’ xirbawi pu ‘e hiti xi ka phi gi tá’tu mëhnïtahë gi’ ‘e hiti, na ka phi t’i gi ri’ hihthë nan xirbawi para n khwen ‘ini pëkhi mapo’o:

•	 Ni’ título, ni’ cédula profesional, ni’ certificado, ni’ diploma o ya mu ran xirbawi gi tá’ bukhawewi.

2.- Nt’ani ‘i t’una

Ga rú’khwe ‘ini nt’ani ‘i t’una, t’i ka ‘i chhori be nunihani xi ‘im pëya nt’ani gi ron tu hëwi be nunihani xi ga ron t’una pukhan bot’u na.

Te nawi ni’hi, na ‘o yë t’ënhi:

•	 Ni’ xirbawi pu ‘i ‘ini gi ‘i chhori pi’ nunihani, ‘i t’una bot’u na, ne afromexicana, mu ro’iwhë ne be’mëni n ron te hëwi be baani; 
mu ro’iwhë ne t’ani pi’ nunihani; mu, ka ri’an te met’ani n bot’u na xi te’so n mu’ te hëwi pi’ maani, te’so ne xirbawi pukha ne 
constancia, ne diploma, ne carta de agradecimiento, ne reconocimiento o o mu ro’iwhë ne ribawi gi tá’ bukhawewi, t’i n tá’tu 
pahkhë ne organización t’i n ron te kïts’i o t’i n ron ‘ori pi’ ne partido político.

	 *Paati n kwenta: Xi’ ‘an chobi nro’ foto ne ch’ahmu o ne t’uxuhmu, ni pu ‘an te huti o ya mu rawi.

3.- Nt’ani ‘o yë pi’ nunihani  

Ga rú’khwe’ ‘ini nt’ani ‘o yë pi’ nunihani, te’so n mu’ te hëwi be baani, t’i n ron tu hëwi ne ma’tata xi ne ma’nana xi te’so n mu’ te yë pi’ 
khwet’u maani pu khwen te kïts’i te’sokhowi be nunihani xi ka phi gi khwen te mëti ka tá’ re hëhya nt’ani.

Te nawi ni’hi, na ‘o yë t’ënhi:

•	 In xirbawi pu tá’ re ‘ini nt’ani ‘o yë be nunihani o nt’ani ‘o t’ent’anhë munhihthë n ron chhhori pi’ ne asociación civil, pi’ ne 
organización no gubernamentales, nt’ani mu’ te hëwi pi’ ne escuela, ka tá’ron te hëhthawi, nt’ani mu’ te hëwi be baani, in ron te 
panti, ne comité de padres de familia, mu t’i mu te hëwi pi’ mexa in ro’man ‘ori be nunihani; t’i gi tá’tu nhori: nan constancia, nan 
reconocimiento, nan diploma, ni’ nombramiento, ni’ gafete, ni’ credencial, pero te nawi gi xi’ ta’tu parhë t’i n ro’man ‘ori pi’ ne 
partido político.

	 *Paati n kwenta: Xi’ ‘an chobi nro’ foto ne ch’ahmu o ne t’uxuhmu, ni pu ‘an te huti o ya mu rawi.

4. Nt’ani ‘i tu hëwi ka tá’ro’ re paats’i

Ga rú’khwe’ ‘ini nt’ani ‘i tu hëwi ka tá’ro’ re paats’i te’so ne be’mëni n ron te pensaru, gi tá’tu yë, t’i n ro’ma yë, xi te’so mu’ te hëwi be baani 
xi ka phi gi tá’ rih yo n nunihani ‘ixta khwet’u maani, xipu khwen chhori xi ka phi gi rú’khwe’ met’ani te’so ne derechu pi’ nunihani, xi ka 
tan meryu, ka tan nunihani xi ka tá’ ne be’mëni pi’ ne nunihani, te’so nhi gi tá’ bukhawewi mu te’sokhowi, xi ga khwan te huti pu werawi, 
gi tá’ te’sokhowi,xi mu gi tá’ re paati n kwenta.

Te nawi ni’hi, na ‘o yë t’ënhi:

•	 Ni’ nombramiento o ya mu ran xirbawi gi tá’tu ‘awi t’i mu’ ‘ori be’ te paats’i, pukha ni’nhihë ne xirbawi: Ne vocalía, ne auxiliar 
de Junta, ne consejería electoral distrital, o t’i mu’ chhori be pi’subi, in ron haats’i, ‘e met’ani ni’ Mesa Directiva de Casilla ‘ixtan 
Observadora o yan  Observador Electoral. Mu gi ri’ ‘awi ne xirbawi pu ‘o sots’i yoh ron kha te paats’i be mexa, pi’ be’mëni ne rextu 
xi n ron vota, mu gi ri’ nhori ne xirbawi n ron tu paati n kwenta mu ran be’mëni, pukha, ne mandaru pi’ nunihani o t’i n ron te kïts’i 
ne partido (ni’nhihë gi ‘e met’ani pëphi yoko rokunhowi ne khëchhë antes gi ‘i na be’t’ani pëkhi).

	 *Paati n kwenta: Xi’ ‘an chobi nro’ foto ne ch’ahmu o ne t’uxuhmu, ni pu ‘an te huti o ya mu rawi.

5.- Nt’ani ‘an tu hëwu pu ‘an ‘ori

Ga ru’khwe’ ‘ini nt’ani ‘an tu hëwi pu ‘an ‘ori, t’i ka tá’ te’so n ‘o yë pu ‘an be’t’ani  xi ga ron tu thiyak’i por ki maa ki ‘ih pënti o ga ron tu 
nú gi ‘i khana be’t’ani pi’ mexa, pi’ t’ani, t’i ‘an tu hëwi, pi’ maani, xi gi ri’an tu paati kwenta mu ro’iwhë ne be’mëni ‘ixta te’so ‘o nhori be 
nunihani, pi’ maani o ya mu ra’ kwati (re gan mu ran be’mëni xa’ pukha n be’ te paats’i).

Te nawi ni’hi, na ‘o yë t’ënhi:

•	 Gi tá’tu pahkhë ne xirbawi pu ‘an ‘ori por ki ‘i khana be’t’ani, pukha: ne diploma, ne reconocimiento, ne distinción (pukha ni’ xu 
werawi pu man khana be’t’ani), ne cuadro de honor, gi ‘i to’meryu, xi ne premio.

	 *Paati n kwenta: Xi’ ‘an chobi nro’ foto ne ch’ahmu o ne t’uxuhmu, ni pu ‘an te huti o ya mu rawi.

6.- Nt’ani ‘im pëya ka tá’ro’ re paats’i

Te nawi ni’hi, na ‘o yë t’ënhi:
	

•	 Nan xirbawi pu tá’ ‘ini gi ‘i be’t’ani be IEEM pu ron te paats’i be mexa o ya mu rakwati ki ron tu be’t’ani n mismu n t’ani, pukha 
ni’nhihë ne t’ani: ne vocalía; ne be’t’ani be Junta; pi’ ne consejería electoral distrital, t’i mu’ chhori pukha be pi’subi o ya pi’ ne 
mexa ne rextu; gi ‘an tu hihthë o ‘an nú’hë munhihthë be Instituto Nacional Electoral; gi ‘an tu hihthë munhihthë ka tá’ro’ re 
paats’i pi’ nunihani o gi ‘an nuta ka tá’ro’ re paats’i be IEEM; pi’ ne maani n ron te met’ani ne be’ te paats’i; ‘ixta mu ro’iwhë ne t’ani 
gi tá’ bukhawewi o ga ron te kïts’i ka tá’ro’ re paats’i. Mu, tá’tu ‘uxtihë ne xirbawi pu ri’ hihthë ni’ xirbawi t’i ‘o nhori be escuela xi 
gi ‘im pëya nt’ani mu’ te hëwi ka tá’ro’ re paats’i be mexa pukha: ni’ título, ni’ cédula profesional, ni’ certificado, ni’ diploma, nan 
constancia, nan reconocimiento, ni’ credencial, ne xirbawi para ne xirbawi, ne boleta de calificación ‘ixta mu ro’iwhë ne xirbawi 
t’i n ri’a te ti’ri. Mu gi tá’tu mhe recibiruhë ne xirbawi na ‘an te hiti poht’i pukha ka ‘i be’ hinta, ‘an yë ne taller, ‘an yë ne curso, ‘an 
parhë ne conferencia, ‘an te met’ani ne seminario o ya mu ran t’ani gi tá’ ‘ini gi ‘i khana pëya nt’ani mu’ te hëwi ka tá’ ho’ si’ti n te 
paats’i.

Te’sohë ne xirbawi gi tá’tu nhori ni’nhihë ne be’mëni n ron chhori mapo’o:

•	 Gi kah khana xirbawi.
•	 Te’so n xirbawi pi’ formato PDF, xi gi tá’tu nhori baan 6 MB.

Para ri’i khana sots’i xi ri’ khana chhobi te’sohë ne xirbawi be SICEL, ‘e met’ani n video tutorial ‘ixtan ribawi, ni’nhiwewi ga ri’ pënti be 
internet, pëphi gi tá’tu ‘inikhë yoh ri’i khan yë te’so, mu gi tá’tu t’ent’anikhë na ‘i te paari pu khwen te ximpi n be’mëni pukha mu’ te ‘ini 
mapo’o para ni’nhi n xirbawi.

Xi ne xirbawi t’i n ri’ chhobi be SICEL ka tá’ ne xirbawi n ron tu ti’ri te’so n muh na bet’ani pi’ mexa xi ka phi gi tá’ re khana nú te’so. Ne 
xirbawi in khwen tu mëhyu ri’a te t’ent’ani, xi n mu’ na be’t’ani na xa’ tu nhori te’so t’i ta kuh thowi, o ya, na ‘i te paari t’i gi ri’ sots’i mu 
ran xirbawi xi t’i gi ri’a te ti’ri mu ranhi.

GI TÁ’ RE NÚ, TÁ’TU KHANA NÚ’HË XI RI’ MEWI NI’ XIRBAWHË

Gi tá’tu nú’hë ne xirbawi xi gi tá’tu khana nú’hë te’so n mu’ te hëhya, mun be’mëni xi ne xirbawi gi tu soshë n ron na be’t’ani, ka tán 10:00 
ne hora para mu ran hyabi n tu ‘awhë n Xirbawi xi ga tá’ ho’ siti n 23:59 ne hora para n 4 para n noviembre para n 2026.

Xi ka tá’tu nú’hë ne xirbawi t’i n tu soshë be SICEL xa’ khana phi, t’i gi tá’tu ‘inhë t’i mu’ na be’t’ani pi’ correo electrónico, xi gi tán hï’i be 
SICEL xi gi tá’tu mewi n xirbawi, te’so nhi gi tá’tu yë pëphi yoko ka tá’ ho’ siti 48 ne hora xi gi tá’ mhiti t’i ka tá’tu ‘inhë nt’ani mu’ te hëhya. 
Xi t’i mu’ na be’t’ani xa’ tu mewi teta, t’i gi tá’tu tuhchihë te’so ni’ xirbawhë.

Xi gi tá’ re paati n kwenta nt’ani mu’ ‘ini Instituto Nacional Electoral, xin Dirección de Partidos Políticos, in Contraloría General ‘ixtan 
Secretaría de la Contraloría del Gobierno del Estado de México, t’i gi tá’tu tuhchihë be xirbawi pu ron chhori in ron na be’t’ani t’i xi’ tá’tu 
nhorhë te’so n mu’ te hëhya. Mu, gi tá’tu soshë pi’ ne estrado ‘ixta pi’ xirbawi be internet, nro’ folio t’i n ron na be’t’ani gi tu nhorhë nro’ 
derecho para gi tá’tu yë’hë n examen xi gi tá’tu ‘a’rihë, mu nro’ folio para n tu tuhchihë, pëphi gi tá’tu soshë inkha tu tuhchihë, xi gi tá’tu 
paatihë n kwenta in be’ te ximpi n be’mëni xi gi tá’tu khana pahchhë nro’ xirbawhë.

GA RI’ YË NI’ EXAMEN XI GI TÁ’TU ‘ARIHKHË BE XIRBAWI

Gi ri’ yë ranhi, xi ni’ examen xi gi tá’tu ‘arihkhë be xirbawi tá’ re yë be plataforma t’i ma’ ‘ini n ron ‘ori be Junta General. Xi pëphi, ri’ paati 
n kwenta gi ri’ be’t’ani nan computadora pi’ maani o pu ‘i be’t’ani, gi tá’ me’ cámara web, micrófono xi gi tá’  me’ internet. Mu gi ri’ paati 
n kwenta te’so n mu’ te hëhya be xirbawi “Instructivo para presentar el examen de conocimientos virtual”, mu gi tá’tu chhohbhë be 
internet.
Xi ga tá’ ho’ siti n 26 para n noviembre para n 2026, gi tá’tu soshë pi’ ne estrado ‘ixta be internet, nro’ folio t’i n tá’tu yë nro’ examen xi gi 
tá’tu ‘arihkhë be xirbawi, mu gi tá’tu ‘inhë nt’ani mu’ hyabi xi nt’ani mu’ hora gi tá’tu yëwewi.

Xi ga tá’ ho’ siti n 26 para n noviembre para n 2026, gi tá’tu xoopihë n ron na be’t’ani, nan correo electrónico xi pëphi gi tá’tu parhë n 
enlace de acceso, nt’ani mu’ hora, nt’ani gi tá’tu yë werawi, ni’ usuario ‘ixta ni’ contraseña gi tá’tu be’t’anhë ka tá’tu yë’hë ne examen xi 
gi tá’tu ‘arihkhë be xirbawi.

Xi ga tá’ ho’ siti n 28 para n noviembre para n 2026, t’i n ron na be’t’ani gi tá’tu yë ranhi xi ka phi gi tá’tu pëntihë nt’ani mu’ te hëhya 
be internet, gi tá’tu paatihë n kwenta nt’ani gi tá’ re yë xi mu’ kha kha gi tá’tu tëntihë ‘ixta te’so n tá’ re hëhya para ne to xa’tachi xi pi’ 
computadora pu werawi xi ka phi gi tá’tu khana yë ni’ examen ‘ixta gi tá’tu ‘arihkhë be xirbawi. Ni’nhi n t’ani gi tá’ re yë ka tá’ ho’ siti n 
10:00 baan 12:00; 12:30 bann 14:30; xi mu rawi ka tán 15:00 baan 17:00 ne hora.

Gi tá’ re yë ni’nhi n be’mëni, te nawi gi tá’tu pëyahë n ron na be’t’ani gi tá’tu yë’hë nro’ examen pu werawi xi gi tá’tu ‘arihkhë be xirbawi 
pukha mu’ ‘ini n xirbawi. Xi, xa’ tu yë t’ënhi xa’ tá’ re paati n kwenta; ka phi, gi khwen nawi gi tá’tu khana pëntihë mu’ kha kha  para gi 
tá’tu paatihë n kwenta ka tá’ hëht’i o ka ho’ si’ti n hyabi xi gi tá’tu khana yë’hë te’so nro’ examen xi gi tá’tu khana ‘arihkhë be xirbawi.

Xi ga tá’ ho’ siti n 28 para n noviembre para n 2026, gi tá’tu xoopihë pu werawi n ron na be’t’ani, nan correo electrónico xi pëphi gi tá’tu 
parhë n enlace de acceso, nt’ani mu’ hora, nt’ani gi tá’tu yë werawi, ni’ usuario ‘ixta ni’ contraseña gi tá’tu be’t’anhë ka tá’tu yë’hë ne 
examen xi gi tá’tu ‘arihkhë be xirbawi, ni’nhihë gi tá’tu yë’hë ka tán 29 para n noviembre para n 2026, ka tá’ ho’ siti n 10:00 baan 12:00; 
12:30 baan 14:30; xi mu rawi ka tán15:00 baan 17:00 ne hora.

Ka tá’ ho’ siti n hyabi pu tá’tu yë’hë nro’ examen xi gi tá’tu ‘arihkhë be xirbawi, in ron na be’t’ani gi tá’ro’ re ‘uxti be sistema pëphi yoko 
15 ne minutos antes gi tá’ mhiti te’so, xi ka phi gi tá’ re pëya want’ëhë n ron chhori.

Xin “Guía de estudio para la presentación del examen de conocimientos virtual, para Consejerías Distritales y Municipales”, gi tá’tu 
chobhë para gi ri’ nú xi gi ri’ chabi pi’ xirbawi n Instituto ‘ixta be SICEL, pëphi gi tá’ron chhori te’so ne ribawi n tu be’t’anhë xi ne be’mëni 
n tá’ron chhori be examen.

Ne be’mëni n tá’ron chhori be examen ka ni’nhihë n ron chhori mapo’o:

NT’ANI MUH TU N EXAMEN

Nt’ani mu’ te hëhya

1. Ri’ khana pënti be si’ti.
2. Ri’ khana pënti be’ pënribawi/ be’ we’e.

Nt’ani ri’ pënti ka tá’ro ‘re paats’i

1. Ne partido político ‘ixta t’i n roman ‘ori t’u nirawhë.
2. Nt’ani mu’ tu hëwi xi want’ëhë ga ron chhori be IEEM.
3. Yoh ron kha te paats’i.
4. Yoh ron kha te kïts’i n Instituto Nacional Electoral ‘ixtan IEEM.
5. Ka tá’ ho’ siti n te paats’i.
6. Nt’ani mu’ te hëwi ka tá’ ni’i n te paats’i.
7. Yahkha tá’ro’ re panti be si’ti.
8. Ne kha’be’mëni.
9. In Oficialía electoral.
10. Yoh ron kha te ximpi n be’mëni.
11. Ixtan Violencia Política contra las Mujeres en Razón de Género

Ka tá’tu ‘arihkhë be xirbawi t’i gi tá’tu paati n kwenta ni’nhihë ne be’mëni:

NT’ANI GI TÁ’TU ARIHKHË

1.	 In roman ‘ori
2.	 In ron te ximpi n be’mëni
3.	 In ron te kïts’i
4.	 In ron te mëti
5.	 In ron khana be’t’ani
6.	 In ron te khana met’ani n be’mëni
7.	 T’u nirawi werawi

Ka tá’ mhiti, in examen ‘ixta gi tá’tu ‘arihkhë t’i gi tá’ rih mahti tenowi te hora. Ga ni’ mandaru ri’ yë t’ënhi. Xi na werawi n mu’ na be’t’ani 
gi tá’ re ‘uxti después ga’ mhiti n examen, t’i gi tá’tu yë, xi gi tá’tu paati n kwenta gi tá’ rih tachi ka tá’ ho’ siti 12:00; 14:30; xi ka tán 17:00 
ne hora pukha ro’ re mëti makuts’i, xi’ tá’tu reponeduhë nro’ tiempo pu werawi na man koxi ret’ëwi.

Gi tá’tu tuhchihë n xa’ tá’tu yë’hë nro’ examen xi xa’ tá’tu ‘arihkhë be xirbawi yoh ron kha te mëti n hyabi ‘ixta n hora t’i n tu ‘inhë, xi xa’ 
tá’ re yë mu ranhi o ya mu ran hyabi ni mu ran hora gi tá’ron ‘ini ret’ëhë.

Kan nro’ mandaru n ron na be’t’ani gi tá’tu paatihë n kwenta te’so n mu’ te hëhya pi’ net o xa’tachi. Xi’ tá’ re paati n kwenta yahkha be 
IEEM ni t’i ro’ma’ te pawi ka tá’ hëht’i xi xa’ tá’tu yë’hë nro’ examen xi xi’ tá’tu ‘arihkhë be xirbawi, na tu tënthë nt’ani t’i gi tá’ro’ re met’ani 
t’u nirawhë.

Ka tá’tu yë’hë nro’ examen xi gi tá’tu ‘arihkhë be xirbawi, xi n tá’ro’ re met’ani n plataforma, t’i ro’ma’ te mëti ka tá’ hëht’i, in DO ‘ixtan UIE, 
pi’ t’ani n ron be’t’ani pëphi gi tá’ro’ re met’ani nt’an tá’tu mandaruhë, xi gi tá’tu t’ent’anhë t’i n tá’tu hëhya, me yoh tu kha ‘ini n ribawi mu’ 
sots’i pi’ xirbawi. Xi n examen xi ka tá’tu ‘arihkhë be xirbawi, in ron na be’t’ani gi tá’tu yë’hë te’so mu’ ‘ini be xirbawi in khwen tu mëhyu.

Gi tá’tu tuhchihë be xirbawi:

a)	 T’i n xi’ tá’tu yë ni’ examen o ya xa’ amn tënti teta ka tá’tu ‘arihkhë be xirbawi.
b)	 Xi’ tá’tu khana yë te’so n tá’ re ‘ini o ya xa’ tu paati n kwenta ka tá’tu yë ni’ examen xi gi tá’tu ‘arhë o ya man tu hëwi mu ran t’ani 

por ki muh nawi gi tá’tu hwaxkhowi be xirbawi.

Gi tá’tu nhori ni’nhiwewi te be’mëni:

Mhëxi tu panti pi’ examen Baan 50 ne punto

Mhëxi tu panti ka tu ‘arihkhë Bann 20 ne punto

Ka tá’ ho’ siti n 2 para n diciembre para n 2026, pi’ ne estrado ‘ixta pi’ xirbawi be internet, gi tá’tu soshë mhëxi tu ‘awhë be examen ‘ixta ka tu 
‘arihkhë be xirbawi.

YOH TÁ’ RE KHA XURI NRO’ XU N TÁ’TU PAARHË N T’ANI PI’ NE CONSEJERÍA

Gi tá’tu paarhë n t’ani t’i n ron na be’t’ani xi gi tá’tu paatihë n kwenta mhëxi ne mexa ga ron chhori baa gi tá’tu nhorhë te’sohë n ron te 
hëhya pi’ ne distrito xi pukha be pi’subi, xi ka phi gi tá’tu parhë 6 ne consejería t’i n roman ‘ori xi 6 ne consejería t’i n roman koxi, gi tá’tu 
paatihë n kwenta na wexuwi o wehma, xi mu gi tá’tu paatihë n kwenta ne ch’ahmu gi tu ‘awhë ne khana calificación por ki tu si’tihë te’so 
n kho’bu mëhyu makuts’i para ne xirbawi, pi’ examen xi ka tu ‘arihkhë be xirbawi, pu tá’tu paatihë n kwenta mhëxhë n ron na be’t’ani.

Gi tá’tu khana paatihë n kwenta pu tá’tu nhorhë te’sohë ne Consejo pukha be Pi’subi xi pëphi ne Consejo Distrital; in tá’tu parhë n t’ani 
gi tá’tu paatihë n kwenta gi tá’ ne xuwi xi ne hma para gi tá’ bukhawewi xi ka phi gi tá’ re paati n kwenta ni’nhihë ne be’mëni:

›	 Xi ka tá’ chhori be xirbawi werawi ki ma’ ‘ini gi ron tu baati ne xuwi xi ne hma, t’i gi tá’tu paatihë n kwenta 50% pu ron chhori ne 
hma. 

›	 Xi ka tá’tu nhorhë 24 ne xirbawi n ron tu ‘awi ne khana calificación xi mu werawi ka bukhawewi, t’i gi tá’tu ‘uxtihë te’sohë n ron 
bukhawewi xi gi tá’tu parhë n t’ani pi’ ne consejería.

Xi te’so n tá’ro’ re mëti pi’ ne xirbawi para ne Consejería xi n tá’tu soshë pëphi, te nawi gi tá’tu yë’hë te’so n kho’bu mëhyu makuts’i pukha 
mu’ te ‘ini n Xirbawi xi ga ron tu nhori te’so n mu’ te hëhya.

Baa ga tá’ ho’ siti n 5 para n diciembre para n 2026, pi’ ne estrado ‘ixta pi’ xirbawi be internet, gi tá’ re ‘ini want’ëhë gi tá’ron chhori be 
xirbawi xi gi tá’tu parhë nt’ani pi’ ne Consejería Distrital ‘ixta t’i mu’ ‘ori be Pi’subi.

GI TÁ’TU PARHË N T’ANI PI’ NE CONSEJERÍA IN RON CHHORI 45 NE CONSEJOS DISTRITAL ‘IXTA 125 NE CONSEJO T’I N RON 
CHHORI PUKHA BE PI’SUBI

Mu, gi tá’tu yë’hë ne xirbawi pu roman koxi n ron na be’t’ani xi gi tá’tu paatihë n kwenta nro’ be’mëni Junta General xi gi tá’tu ‘inhë n Consejo 
General xi xa’ tu parhë n t’ani pi’ ne Consejería; gi tá’ re paati n kwenta yoh ron kha te mëti para gi tá’tu parhë n t’ani xi gi tá’ro’ma’ te mëti xi ga 
tá’ro’ma’ nhiri n Consejo General. Gi tá’tu parhë n t’ani ne Consejo pukha n ron chhori be Pi’subi, xi pex pëphi gi tán ne Consejo Distrital. Xi na 
tu yë’hë poht’i xi ga tá’tu parhë n t’ani ka tá’ro’ re mëti pi’ ne Consejería, t’i gi tá’tu khana nú gi xa’ man te kïts’i n ron chhori be Junta General. 
Xi t’ënhi gi tá’tu yë antes gi tá’ re parhë n t’ani pukha mu’ te ‘ini pi’ ne xirbawi.

Xin Consejo General gi tá’ mhe ‘ini want’ëhë gi tá’tu parhë n t’ani pi’ ne Consejería Distrital ‘ixta n ron chhori pukha be Pi’subi, pëphi te nawi 
ni’ voto baan rokut’a ne ch’ahmu in ron chhori be Consejo General xi gi tá’ro’ re mëti, xi pëphi gi tá’roma’ nhiri n Acuerdo be Junta General, pu 
tá’ re ‘ini ki re nhori te’so n mu’ te hëhya, mu gi tá’tu paatihë n kwenta mu ro’iwhë ne be’mëni ka tá’roman kwentu, na wexuwi o wehma, nt’ani 
man tu hëwi, nt’ani mu’ t’una, nt’ani muh pënti ka tá’ro’ re paats’i xi nt’ani mu’ te hëwi pi’ nunihani.

Ne Consejo Distrital ‘ixta n ron chhori pukha be Pi’subi gi tá’tu nhorhë nra’ tenowewi, gi roman te xeeri 50% ne xuwi ‘ixta 50% ne hma, xi gi tá’tu 
khana nú’hë gi tá’ bukhawewi ne xuwi ‘ixta ne hma pi’ t’ani ne Consejería. Xi xa’ mu’ te hëhya, t’i gi tá’ re yë nt’ani baa gi tá’ bukhawewi ne xuwi 
xi ne hma pi’ ne Consejo Distrital ‘ixta n ron chhori pukha be Pi’subi.

Pu werawi ne distrito ‘ixta pukha be pi’subi gi tá’tu parhë, ne xuwi xi ne hma nan xirbawi pu tá’ron chhori t’i n ron na be’t’ani pero gi tá’ro’man 
koxi xi ni’nhihë gi roma’ te mëti pi’ xirbawi n Junta General na xa’ tu parhë n t’ani pi’ ne Consejería; xi ka phi gi roma’ te t’enta’ni be SICEL xi gi 
tá’tu mewhë ka tá’ro’ re paats’i mu ran khëchhë, me yoh ron kha ‘ini ne be’mëni 209 ‘ixtan 218 be CEEM, gi tá’tu khana paatihë n kwenta mu’ 
kha kha xi na wexuwi o wehma, pero te nawi gi tá’tu khana paatihë n kwenta n xirbawi pu ron chhori n ron koxi.

Xi na xa’ tu nhorhë n ron tu hëhya be xirbawi por ne xuwi o ne hma, t’i gi tá’tu paatihë n kwenta n ron na be’t’ani naga ne ch’ahmu o ne t’uxuhmu 
pu ron tu hëhya naga ne distrito o pukha be pi’subi pu roman te nu’yowi mu rawi, xi gi tá’tu paatihë n kwenta siempre gi tá’ ne xuwi xi ne hma.

Baa ga tá’ ho’ siti n 31 para n diciembre gi tá’tu soshë nro’ xu pi’ ne xirbawi xi tá’ re ‘inhë want’ëhë gi tá’tu parhë n t’ani pi’ ne Consejería pi’ 45 
ne Distrito ‘ixta 125 in ron chhori pukha be pi’subi, te’so nhi gi tá’tu soshë pi’ ne estrado ‘ixta pi’ xirbawi be internet, pëphi gi tá’tu soshë nro’ 
folio, nro’ xu xi na wexuwi o wehma.

IN TÁ’TU MEWHË

Xi nan Consejería para in ronas ‘ori xa’ tá’ro’ re me’t’ani, o ya xa’ man hoti pi’ t’ani baa ne’nhi xi xa’ ma’ ‘ini inkha, gi tá’tu habi n t’ani o gi 
tá’tu mewhë mu rakwati, t’i gi tá’tu mewhë xi gi tá’tu ‘inhë t’i mu’ koxi xi gi tá’ re met’ani ni mexa n Consejería para t’i mu’ ‘ori, baa gi tá 
rih tachi n be’ te paats’i; mu pëphi, gi tá’tu ‘inhë gi tá’ photi ka tá’ro’ re panti pi’ ne Consejo Distrital o ya n ron chhori pukha be Pi’subi 
baa gi tá’ro’ re mëti pukha mu’ te ‘ini be ribawi.

Xi nan Consejería para n ron koxi gi tá’ re met’ani n mexa para t’i n roman ‘ori, gi tá’tu habi, xa’ mu’ na be’t’ani o xa’ tá’tu pënthë pi’ maani, 
o ya mu ro’iwhë ne be’mëni, xi te nawi gi ne Consejo Distrital ‘ixta n ron chhori pukha be Pi’subi ga tu nhorhë te’sohë n ron te hëhya, t’i 
gi tá’tu paatihë n kwenta t’i mu’ ‘ori be xirbawi pu tu soshë n ron koxi para n ron na be’t’ani pi’ ne Consejería Distrital ‘ixta n ron chhori 
pukha be Pi’subi.

Xi, na ro’ re ‘ipi, tu mewhë, tu habhë6 o ya mu ro’iwhë ne be’mëni, xi gi tá’tu tahchhhë ne xirbawi pu ron chhori nro’ xu n roman koxi t’i n 
ron te bi nan Consejo Distrital o in ron chhori pukha be Pi’subi, t’i gi tá’tu paatihë n kwenta ni’nhihë ne xirbai pi’ ne distritos o ya n ron 
chhori pukha be pi’subi pu ron te hanti xi ka phi gi tá’tu parhë n t’ani, pero te nawi gi tá’ bukhawewi ne xuwi xi ne hma.

In Bomaani, Pin to hwati, kan 30 para n septiembre para n 2026.

“KAACH’I GI RI’I KHANA XURI “ 
KA’ SONTA

AMALIA PULIDO GÓMEZ
T’I MU’ ‘ORI

FRANCISCO JAVIER LÓPEZ CORRAL
T’I MU’ WE’E

POHPU RI’E XIMPI N BE’MËNI
Be Centro de Orientación Electoral (COE) 800 712 4336, be WhatsApp 722 784 9978

Be Dirección de Organización
722-275-73-00, pi’ extensión: 3000, 3088, 3034, 3098 ‘ixta 3013
Pi’ correo electrónico: consejerias@ieem.org.mx

Be Apoyo Técnico para el SICEL: Unidad de Informática y Estadística 722-275-73-00,
pi’ extensión: 8400

Nt’ani mu’ hora ri’e ximpi n be’mëni t’i ka tán 9:00 baa n 17:00 ne hora para n runexi 
baa n tuminku.
Be Paseo Tollocan 944, Col. Santa Ana Tlapaltitlán, In Bomaani, Pin to hwati, C.P. 50160.

6	 Xi na werawi xa’ muh nawi n t’ani, t’i gi tá’tu tuhchihë be xirbawi pu ron chhori nro’ xu n ron na 
be’t’ani.

